
tenaga atawa pikiran. Maka siapa bisa berlakoe himat dan saderhana dalem oeroesan oewang, maskipoen hatsilnja ketjil, ia tida perna kakoerangan, dan malah bisa djoega mengasih pada orang jang boetoeh dengen satjara bersih atawa satoeloesnja hati. Begitoe poen kahimatan dalem hal menggoenaken tempo, tenaga dan pikiran, oepaja tida terlaloe diobrek boeat maksoed jang sia-sia, nanti membikin orang bisa bekerdja banjak dalem laen-laen oeroesan jang berfaedah goena kabaekan oemoem. Kapan menginget bagimana banjak jang soedah hamboerin tenaga dan temponja di soe-hian, tempat dansa, medja djoedi, roemah minoeman, dan otaknja dipake meloeloe boeat pikirin maksoed-maksoed jang tjoemah goena kapentingan sendiri sadja, orang poen bisa mengarti kabenerannja Lao Tze poenja oetjapan, „dengen kahimatan akoe bisa berlakoe lojar.” Boekan sedikit orang jang tida perna tjampoer pakerdja'an jang baek goena oemoem soedah madjoeken alesan „bo-ẻng” dan „tida ada tempo” atawa „tida ada kamampoean" dan „koerang pengartian”, lantaran tempo, tenaga dan pikirannja soedah dilojarin goena laen maksoed jang sabagian besar ada sia-sia. (Ajat 7).

Hal dengen merendahin diri orang bisa lakoeken pakerdja'an besar, inilah ada berdasar atas itoe boekti, bahoea gerakan jang besar ada lebih gampang berhatsil kapan mendapet orang banjak poenja bantoean, serta tida ada jang menentangin. Tetapi saorang jang anggep dirinja pinter dan pande, dengen oendjoek sikep sombong, angkoeh dan gila hormat, waoesah harep bisa dapet toendjangan dan sympathie dari orang banjak, jang malah berbalik memoesoehin dan menentangin segala gerakannja. Sekalih-

